
        
            
                
            
        

    
	МОНГОЛЫН ЗОХИОЛЧДЫН ЭВЛЭЛ

	 

	М. ПРИШВИН

	 

	ЗАРАА

	“УЛСЫН ХЭВЛЭЛ” Улаанбаатар хотноо 1955 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЗАРАА

	Би, нэг өдөр горхины эргээр явж байгаад, бутны ёроолд зараа байхыг харав. Зараа ч намайг үзмэгц өргөсөөрөө биеэ бүрхэж тунтайчхаад түг-түг-түг гэж дуугарав. Ингээд байгаа нь алсад явж байгаа машинтай тун адилхан санагдаж билээ. Би түүнийг гутлынхаа хоншоороор хөдөлгөхөд тэр зараа айхавтар турхираад гутлыг минь өргөсөөрөө хатгав.

	— Аа чи тэгээрэй-гэж хэлээд би өлмийгөөрөө горхи руу түлхээд өнхрүүлчхэв. Зараа тэр дороо биеэ тэнийлгээд эрэг рүү самрав. Ингэж явахыг нь харахад ганцхан нуруундаа л арзайсан зүү шиг өргөстэй болохоос биш яг л гахайн торой шиг байв. Эрэг дээр гараад ирэхээр нь би модоор этэж, малгай дотроо хийгээд гэртээ авчрав.

	Надад олон оготно байсан юм. Би зарааг хулгана барьж иддэг гэж дуулсан юм. Тэгээд тэднийг барьж идэж амьдраг гэж бодов. Би ингээд өргөст бөөрөнцгийгөө шалан дээр тавиад өөрөө юм бичихээр ширээнийхээ ард сууж, түүнийг нүднийхээ булангаар сэмхэн ажиглаж байв. Зараа маань нэг хэсэг хөдлөлгүй хэвтэж байснаа намайг ширээний цаана суугаад чимээгүй болохтой зэрэг эргээд, ийш тийшээ харж, явж үзээд сүүлд нь орон доогуур байр шилж олоод тэндээ ороод огт чимээгүй болчхов. Харин бүрэнхий болоод, намайг дэн асаахтай зэрэг мань зараа гараад ирлээ шүү.

	Зараа дэнгийн гэрлийг ойд туссан сарны гэрэл гэж бодсон биз. Зараа сарны гэрэлд ойн цоорхойгоор гүйх дуртай амьтан юм. Тэгээд тэр, шалан дээгүүр гүйхдээ ойн чөлөөгөөр гүйж байна гэж боджээ. Би гансаа авч тамхиа асаагаад сарны дэргэдүүр үүл нүүлгэв. Яг л ойд байгаа юм шиг сартай, үүлтэй, бас миний хоёр хөл том моднууд шиг харагдаад зараанд маань их л тааламжтай байсан билээ. Зараа миний хоёр хөлийн хоорондуур сүлжин гүйгээд савхин гутлын өсгийг үнэртэж, өргөсөөрөө маажиж байв.

	Би сонин уншиж байгаад шалан дээр унагаачхаад унтахаар хэвтэв. Би угаасаа нойрондоо их сэргэг учир гэнэт тасалгаа дотор юм шүржигнэх чимээгээр сэрэв.

	Тэгээд чүдэнз зурж дэн асаах зуураа, зарааг орон доогуур гүйгээд орохыг харав.

	Харин ширээний хажууд унагасан сонин маань тасалгааны төв дунд хэвтэж байв. Би дэнгээ ч унтраасангүй «зараанд сонин юунд хэрэгтэй юм бол?» гэж бодоод хэвтэж байв. Удсан ч үгүй зараа орон дороос гарч ирээд сониныг аваачих гэж оролдож оролдож сүүлдээ аятайхан арга олж өргөснүүддээ тэр том сониныг хатгаад булан руугаа чирээд ирэв. Ингээд би, зараанд сонин, модон доторх хуурай навчис мэт үүр засахад нь хэрэгтэй болсныг ойлгов. Удсан ч үгүй зараа маань өнөө сониноо эргүүлж тойруулсаар байгаад өөртөө үүр засчхав. Зараа энэ чухал ажлаа дуусаад орой дороос гарч түүнд сар шиг санагдсан дэн рүү харж зогсов. Би саранд нь үүл нүүлгэв.

	— Чамд одоо юу хэрэгтэй вэ? гэж асуув. Зараа маань айсангүй.

	— Уух юм хэрэгтэй юу? гээд босоход тэр зугтсангүй. Би, хувинтай ус авчраад нэг тавагт хийгээд, буцааж хувиндаа хийж самраад горхи хоржигнож байгаа юм шиг дуу гаргаад...

	— За наашаа ир! Наашаа ир! Харж байна уу? Би чамд сар бий болгосон. Үүл нүүлгэж өгсөн. Бас одоо ус байна гэв. Гэтэл зараа маань наашаа жаахан хөдлөв. Би ч өөрийнхөө бяцхан нуурхнаа дөхүүлэв. Тэр ч ахив. Би ч дөхүүлэв. Ингээд болох нь тэр!

	— За уучих гэж би түүнд хэлэв. Зараа усыг долоож эхлэв. Би түүнийг илж байгаа юм шиг өргөсөнд нь гараа хүргээд:

	— Чи ч сайн байна даа гэж өхөөрдөн суулаа. Тэгээд зарааг усаа ууж дуусахаар нь:

	— За одоо унтъя-гээд хэвтэж дэнгээ унтраав. Хэдий хир унтсаныг ч бүү мэд, дахиад л тасалгаанд ажил явагдаж байгааг сонсов. Дэнгээ асаав. Та нар юу болсон гэж санана! Зараа маань нурууныхаа өргөсөнд алим хатгачхаад тасалгаа дотор гүйж явлаа. Зараа үүрэндээ алимаа хүргэж тавиад жаахан хэвтэж байснаа дахиад л гүйгээд явсан чинь бас нэг алим өргөсөндөө хатгаж аваад үүр рүүгээ гүйлээ.

	Ингэж зараа манайд амьдрах боллоо. Одоо би цайгаа уухдаа зараагаа заавал ширээндээ авчирдаг юм. Тэгээд тэр маань тавагт сүү хийгээд өгсөн ч уучихдаг, талх тавиад өгсөн ч идчихдэг юм.

	ТОГОРУУНЫ ДЭГДЭЭХЭЙ

	Бид тогорууны нэг жижигхэн дэгдээхэй бариад, түүнд мэлхий өгөв. Дэгдээхэй маань түүнийг залгичхав. Бас нэгийг өгөв. Залгичихлаа. Гурав, дөрөв, тав дахийг нь өгөв. Цөмийг нь залгичихлаа. Тэгтэл барьсан мэлхий маань дуусчхав. Манай эхнэр надаас:

	Наадах чинь хэдийг идвэл цаддаг юм болдоо? Арав яах бол? гэхэд нь:

	— Арав болох байхаа гэв.

	— Аль хорийг өгдөг юм билүү? гэхэд нь:

	— Хорь ий? арай л юу бол доо... гэж би хэлэв.

	Бид дэгдээхэйн далавчийг нь тайрсан тул тэр нисэж чадахгүй, харин манай эхнэрийг хаашаа л явбал хүүхэд шиг дагадаг болов. Үнээгээ саахад нь дэгдээхэй маань дагаж л явна. Ногооны хашаанд ажиллахад нь бас л тэнд. Тариалангийн талбай, хамтралын ажилд, усанд явахад нь хүртэл дагаж л явдаг болов.Эхнэр маань дэгдээхэйдээ өөрийнхөө хүүхэд шиг дасаад дэгдээхэйгүй бол уйтгартай байх болов. Хэрэв ямар нэг явдал болоод дэгдээхэй нь байхгүй бол «Фру! фру!» гэж нэг л дуудахад тэр нь хаанаас ч юм бэ дэгдээд ирдэг байв.

	Дэгдээхэй маань тийм л ухаантай амьтан байсан юм даа!

	Ингэж дэгдээхэй манайд амьдрах боловч тайрсан далавч нь ургасаар аажимдаа ёстой л хөөрхөн тогоруу болов. Нэг өдөр эхнэр маань намаг руу усанд явахад тогоруухан бас л дагаад явав. Худгийн ойролцоо нэг жижигхэн мэлхий сууж байснаа тогоруухныг хараад намаг руу үсрэхэд тогоруухан маань хойноос нь ухасхийв. Ус нь гүнзгий учир, цаад эрэг рүү хөвөгч мэлхийг гүйцэхэд бэрхтэй болов. Тогоруухан далавчаа хэд дэвснээ нисчхэв. Эхнэр маань сандраад түүний хойноос гүйгээд гараа хэчнээн дэвэвч нисэж чадаагүй нь мэдээжийн хэрэг шүү дээ. Тэгээд эхнэр маань нүдэндээ нулимстай гүйж ирэв. Бид ч худаг руу гүйцгээв. Тэгсэн чинь тогоруухан маань намгийн бараг дунд сууж байв. Тэгэхээр нь би «Фру! - Фру!» гэж дууддагаараа дуудав. Хүүхдүүд ч намайг дуурайгаад бүгд:

	— Фру Фру - гэж хашхиралдав. Тэгтэл тэр маань бидний «Фру! Фру!» гэж дуудахыг дуулангуут нисээд ирэв. Тийм ухаантай амьтан байсан юм. Эхнэр маань баярлахын ихээр баярлаж, хүүхдүүдийг бушуухан мэлхий түүж ир гэж явуулав. Энэ жил мэлхий их элбэг байсан тул хүүхдүүд удаж түдсэн ч үгүй, хоёр саравчтай малгайгаар дүүрэн мэлхий авчрав. Хүүхдүүд авчирсан мэлхийгээ тогорууханд өгч эхлэв.

	Тавыг өгөхөд залгичхав. 10-ыг залгичихлаа. Хорь, гуч, нэг дор 43 мэлхийг тогоруухан маань дажгүй залгичхав.

	БЯЛЗУУХАЙ

	Хээр модонд явж байтал нүдэнд минь үйрдэс орчив. Түүнийг авах гэж оролдож байхад, нөгөө нүдэнд минь бас үйрдэс орчхов. Тэгээд би салхинд модны үйрдэс хийсэж байгааг мэдэв. Ингэхлээр салхины дээд талд хуурай модон дээр ямар нэг амьтан хөдөлмөр хийж байгаа нь лав болов. Би модны үйрдэсний гаргасан нарийн цагаан замаар салхи сөрж явж байгаад модны үйрдэс хийсэж байгаа газрыг олов. Тэнд жижигхэн хөх шувуу, бумбайсан цагаан хацар дээрээ хар толботой бялзуухай хоёр хошуугаараа өмхөрсөн мод тоншиж, тэндээс хорхой шавж түүж идэж байв. Тэд энэ ажлаа маш шургуу хийж, харсаар байтал мод руу улам лав шигдэн орсоор байв. Би тэднийг дурангаар харж байтал нэг нь бүр далд ороод дөнгөж сүүл нь цухалзаж байв. Тэгэхээр нь би чимээгүйхэн нөгөө талаас нь очоод, шувууны сүүл цухуйж байгаа нүхийг гарынхаа алгаар бөглөв. Шувуу хонгил дотор ямар ч хөдөлгөөнгүй үхсэн юм шиг болов. Би дараа нь шувууны сүүлийг хөдөлгөв. Тэр ер хөдөлсөнгүй. Дараа нь нурууг нь хуруугаараа илэв. Шувуу яг л үхсэн юм шиг байв. Нөгөө шувуу нь хоёр гурван алхмын газар нэг модны мөчир дээр сууж байв. Тэр лав өөрийнхөө нөхрийг хөдлөхгүй байгаарай гэж болгоомжлон захиж байгаа юм шиг санагдав.

	— Чи дуугүйхэн хэвтээд бай! Би үүний дэргэд жиргэе. Намайг хөөг! Би нисчихнэ. Чи тэрхэн хооронд битгий алмайраад хоцорчхоорой гэж хэлж байв.

	Би тэр шувууг зовоохоо больж өөр газар очиж цаашаа юу болохыг нь харахаар шийдэв. Нэлээд удаан зогсох хэрэгтэй байв. Учир нь сул байгаа шувуу олзлогдсон шувуундаа болгоомжтой байхыг захиж:

	— Хөдлөлгүй жаахан хэвт! Нөгөө хүн ойрхон зогсоод харж байна гэж жиргэж байх шиг санагдав.

	Би ер нь л их удаан зогсов. Тэгтэл өнөө шувуу, миний тааварласнаар нөгөөдөө ингэж хэлэв.

	— Гараад ир! Зогсож л байна. Яах ч үгүй байх гэв. Нөгөө шувууны сүүл нь далд ороод хацар дээрээ толботой жижигхэн толгойгоо гаргаад:

	— Хаана зогсож байна гэж асуув.

	— Тээр тэнд зогсож байна. Харав уу?

	— Аа! Харлаа гэж хашхирангуутаа хоёулаа бүрд хийгээд нисчхэв.

	Тэр хоёр хэдхэн алхам газар нисэх зуураа:

	— Хоёулаа харъя нөгөө хүн явж уу, үгүй юу - гэж шивнэлдэж амжсан биз. Ойрхон шиг нэг модны оройд суугаад их л ажиглацгаав.

	— Зогсож л байна — гэж нэг нь хэлэв.

	— Өө! зогсож байна уу — гэж нөгөө нь хэлээд, тэгээд хоёулаа нисээд явчхав.

1955 оны хэвлэлийн Хэвлэн нийтлэлийн мэдээлэл

	 

	МОНГОЛЫН ЗОХИОЛЧДЫН ЭВЛЭЛ

	 

	М. ПРИШВИН

	 

	ЗАРАА

	 

	Орчуулсан С. Наран

	Редактор Б. Бааст

	 

	УЛСЫН ХЭВЛЭЛ 1955 

	УЛААНБААТАР 

	 

	Техн ред. Б. Дашлэгцэг

	Корректор А. Доржготов

	 

	1955 оны 5 дугаар сард хэвлэлд шилжүүлж мөн оны 6 дугаар сард 7000 ширхэг хэвлэв. 

	Цаасны хэмжээ 60х92 1/16

	хэвлэлийн хуудас 1.25

	Зах. № 782

	 

	Улсын Хэвлэл ба Хэвлэлийн Үйлдвэрлэлийг Эрхлэх Газрын харьяа, Сүхбаатарын нэрэмжит, Хэвлэх үйлдвэр.

	Улаанбаатар—Чойбалсангийн гудамж, 2.

